
ᖃᐅᔨᓴᖅᑎᐅᑉ ᐊᑎᖓ ᐊᒻᒪ ᐃᖅᑲᓇᐃᔭᕐᕕᖓ: ᑕᒪᓐᓇ ᖃᐅᔨᓴᕐᓂᖅ ᐊᐅᓚᑦᑎᔨᖃᖅᐳᖅ ᖃᐅᔨᒪᔨᒻᒪᕆᖕᒥᒃ ᒪᐃᑯᓪ ᑕᐃᓕ ᔪᐊᒃ ᓯᓚᑦᑐᓴᕐᕕᖕᒥᑦ, ᐱᓕᕆᖃᑎᖃᕐᓗᓂ ᖃᐅᔨᒪᔨᒻᒪᕆᖕᒥᒃ ᒍᐊᑕᓐ ᐅᓯᓐᓯᑭ ᐋᓐᑎᐅᕆᐅ ᐅᐊᓐᓇᖓᓂ ᓯᓚᑦᑐᓴᕐᕕᖕᒥᑦ ᐊᒻᒪ ᖃᐅᔨᒪᔨᒻᒪᕆᖕᒥᒃ ᑎᒥᐅᓯ ᕚᕗᑦ ᑐᕌᓐᑐᒥ ᓯᓚᑦᑐᓴᕐᕕᖕᒥ ᖃᐅᔨᓴᕐᓂᖅ ᐊᓂᕐᓂᖃᕐᓇᓐᖏᑦᑐᒥᒃ. ᑖᓐᓇ ᖃᐅᔨᓴᕐᓂᖅ ᐊᑭᓕᖅᓱᖅᑕᐅᔪᖅ ᑲᓇᑕᒥ ᐊᓂᕐᓂᖃᕐᓇᓐᖏᑦᑐᒥ ᐱᓕᕆᔩᑦ ᐆᒃᑐᕐᓂᕐᒧᑦ ᖃᐅᔨᓴᖅᑎᖏᓐᓂᑦ.
ᓇᒥ ᖃᐅᔨᓴᕐᓂᖅ: ᐋᒃᓱᓪ ᕼᐊᐃᕘᒡ ᕿᑭᖅᑕᖓᓂ (Axel Heiberg Island), ᓄᓇᕗᑦ (ᓄᓇᓐᖑᐊᒥ ᓇᓗᓇᐃᒃᑯᑕᖓ 79° 4’32”N, 90° 12’34”W).
ᖃᖓ ᖃᐅᔨᓴᕐᓂᖅ ᐱᓕᕆᐊᖑᓂᐊᕐᓂᖓ: ᔪᓚᐃ 4-ᒥᑦ 18-ᒧᑦ, 2012.
ᖃᐅᔨᓴᖅᑕᐅᓂᐅᑉ ᓇᓗᓇᐃᖅᑕᐅᓂᖓ: ᓇᓂᓯᕕᐅᕋᑖᓚᐅᕐᓂᖓ ᐳᓪᓚᒥᒃ ᓴᑭᐊᒥ (Mars) ᓂᕆᐅᓇᓐᖏᑦᑐᒻᒪᕆᐅᓚᐅᖅᐳᖅ ᖃᐅᔨᓴᖅᑎᓄᑦ ᑕᒪᒃᑯᓂᖓ ᕿᒥᕐᕈᓇᖃᑦᑕᖅᑐᓄᑦ. ᑕᒪᓐᓇ ᓂᕆᐅᓇᓐᖏᒍᑕᐅᓚᐅᖅᐳᖅ, ᒫᓂᓕ ᓄᓇᕐᔪᐊᒥ, ᑕᐃᒪᐃᑦᑐᖅ ᐳᓪᓚᒃ ᐃᒪᐅᑉ ᖁᐱᕐᕈᐊᕐᔪᕕᓂᖏᓐᓂᑦ ᐊᒻᒪ ᐱᕈᖅᑐᓂᑦ ᐱᓯᒪᓲᖑᖕᒪᑦ, ᑖᑉᓱᒪ ᓇᓂᓯᕕᐅᓂᖓᓄᑦ ᑲᖐᓱᓕᕈᑕᐅᖕᒪᑦ ᓴᑭᐊᒥ ᑕᐃᒫᒃᑕᐅᖅ ᐆᒪᔪᕕᓂᕐᓂᑦ ᐳᓪᓚ ᐱᓯᒪᑦᑕᕋᔭᕆᐊᖓ. ᐊᒻᒪᑦᑕᐅᖅ, ᐊᑕᐅᓯᕐᒦᓐᖔᖅᑐᒥᑦ ᐱᓯᒪᓂᖓ ᑕᒪᓐᓇ ᐳᓪᓚ ᓴᑭᐊᒥ ᒫᓐᓇ ᓴᖅᑭᑉᐸᓪᓕᐊᓂᐅᕗᖅ.
ᖃᓄᖅ ᑕᒪᓐᓇ ᕿᓂᕐᓂᖅ ᐱᓕᕆᐊᖑᓇᔭᕐᒪᖔᑦ ᑕᐃᑲᓂ ᐆᒃᑐᕋᕈᒪᕗᒍᑦ, ᖃᓄᕐᓗ ᓄᐊᑦᑎᒐᔭᕐᒪᖔᑦᑕ ᖃᐅᔨᓴᖅᑕᐅᔪᒃᓴᓂᒃ, ᖃᓄᕐᓗ ᖃᐅᔨᓴᕐᓂᕐᒥᒃ ᐸᕐᓇᒋᐊᖃᕋᔭᕐᒪᖔᑦᑕ, ᓱᓇᓄᑦ ᖃᐅᔨᓴᕈᑎᓄᑦ ᐱᓇᔭᕐᒪᖔᑦᑕ ᐊᓯᖏᓐᓄᓪᓗ ᑕᐅᕗᖓ ᓴᑭᐊᒧᑦ ᖃᐅᔨᓴᕈᑎᓂᒃ ᐊᐅᓪᓚᖅᑎᑦᑎᓐᓂᕈᑦᑕ, ᑕᒪᒃᑯᐊ ᐆᒃᑑᑎᒋᑲᑕᓚᐅᕐᓗᑎᒍᑦ ᒫᓂ ᓄᓇᕐᔪᐊᒥ ᐳᓪᓚᖃᕐᕕᐅᔪᓂᒃ ᐱᕚᓪᓕᕈᑕᐅᓂᖃᕐᓂᐊᖅᐳᖅ.

ᐋᒃᓱᓪ ᕼᐊᐃᕘᒡ ᕿᑭᖅᑕᖓᓂ, ᓄᓇᕗᒻᒥ, ᐃᒥᕐᒥᒃ ᕿᕐᓛᖅᑐᒥᒃ ᓄᓇᐅᑉ ᐃᑭᖓᓂᑦ ᓂᓪᓚᐅᖏᓐᓇᖅᑐᒥᒃ ᑕᕆᐅᒻᒪᕆᖕᒥᒃ ᓂᕈᐊᖅᓯᒪᕗᒍ ᑕᐃᒪᐃᑦᑐᒥᒃ ᐳᓪᓚᒥᒃ ᐱᑕᖃᕐᓂᖓᓄᑦ. ᑖᓐᓇ ᐋᒃᓱᓪ ᕼᐊᐃᕘᒡ ᕿᑭᖅᑕᖓᓂ ᐊᔾᔨᒋᔭᐅᓐᖏᓚᖅ ᓄᓇᕐᔪᐊᑦᑎᓐᓂ ᓂᓪᓕᓇᖅᑐᒥ ᕿᓪᓛᕐᓂᐅᓂᖓ. ᑕᐃᒪᐃᓐᓂᖓᓄᑦ ᐆᒃᑑᑎᒋᔪᓐᓇᖅᐸᕗᑦ ᖃᓄᖅ ᓂᓪᓕᓇᖅᑐᒥ ᑕᒪᓐᓇ ᐳᓪᓚᒃ ᓴᖅᑭᑉᐸᓪᓕᐊᓲᖑᖕᒪᖔᖅ ᓴᑭᐊᑉ ᓄᓇᕐᔪᐊᖓᓂ.

ᖃᖓᑕᓲᕋᓛᒃᑯᑦ ᒪᕐᕈᓕᒃᑯᑦ ᑕᐅᕗᖓ ᐅᓯᑲᖅᑕᖅᑕᐅᓛᖅᐳᒍᑦ ᑖᓐᓇ ᕿᑭᖅᑕᖅ ᒥᕝᕕᖃᕐᒪᑦ. ᑕᐅᓇᓂ ᒥᕝᕕᖓᓂᑦ ᖁᓕᒥᒎᓕᒃᑯᑦ ᖃᐅᔨᓴᖅᑏᑦ, ᓱᓇᑐᐃᓐᓇᖏᓪᓗ ᐅᓯᑲᖅᑕᖅᑕᐅᓛᕐᓗᑎᒃ ᖃᐅᔨᓴᕐᕕᒋᓂᐊᖅᑕᑦᑎᓐᓄ.
ᑐᐱᓛᖅᐳᒍ ᒪᕐᕉᖕᓂᒃ ᑐᐱᑯᑖᖕᓂᒃ ᐊᒻᒪ ᖃᐅᔨᓴᖅᑏᑦ ᓯᓂᒃᑕᕐᕕᒋᖃᑦᑕᕐᓂᐊᖅᑕᖏᓐᓂ ᑐᐱᕋᓛᖑᓂᖅᓴᐅᔪᓂᒃ.
ᖃᐅᔨᓴᕐᓂᖅ: ᓇᒻᒥᓂᖅ ᐊᐅᓚᑦᑐᓐᓇᖅᑐᖅ ᓄᓇᓯᐅᑎᕋᓛᖅ ᐃᓕᐅᖅᑲᐃᕕᓛᖅᑐᖅ ᖃᐅᔨᓴᕈᑎᓂᒃ ᐊᒻᒪ ᓇᒻᒥᓂᖅ ᐊᐅᓚᒍᓐᓇᐅᑎᖏᓐᓂᒃ ᐊᖅᑯᑎᒃᓴᒥᓂᒃ ᕿᓂᕈᓐᓇᕐᓗᓂ ᒪᓂᕋᓐᖏᑦᑐᒥ. ᑖᓐᓇ ᓄᓇᓯᐅᑎᕋᓛᖅ ᐳᓪᓚᒥᒃ ᕿᓂᕈᑎᓂᒃ ᐱᓯᒪᓛᕐᒥᔪᖅ ᓄᐊᑦᑎᔾᔪᑎᖃᕐᓗᓂᓗ ᐳᓪᓚᒥᒃ ᓇᓂᓯᕕᒋᔭᖓᓂ. ᑕᒪᓐᓇ ᐳᓪᓚᒃ ᐊᒻᒪ ᐅᔭᕋᑦ ᓄᐊᑕᖏᑦ ᓄᐊᑉᐸᓪᓕᐊᖃᑦᑕᕐᓂᐊᖅᑕᕗᑦ ᖃᐅᔨᓴᕐᕕᖕᒥ ᕿᒥᕐᕈᓇᒃᑕᐅᓛᕐᓗᑎᒃ.
ᐊᒻᒪᑦᑕᐅᖅ, ᓄᓇᒥ ᐃᑎᖅᓴᓕᖕᒥ ᓄᓇᓐᖑᐊᓕᐅᕈᑕᐅᓛᕐᒥᔪᖅ ᓄᓇᐅᑉ ᐃᑭᖓᓄᑦ ᓈᓚᒍᓐᓇᖅᑐᒧᑦ ᐊᒻᒪ ᓄᓇᐅᑉ ᓂᐱᖅᑲᕐᓇᖃᕐᓂᖓᓂᒃ ᖃᐅᔨᓴᕈᓐᓇᖅᑐᒧᑦ. ᑕᐃᒪᐃᓕᐅᕐᓂᖅ ᑲᓕᖕᓂᕐᒧᑦ ᖃᐅᔨᓴᕈᑎᓂᒃ ᐱᓕᕆᐊᖑᖃᑦᑕᓚᖓᔪᑦ.

ᖃᐅᔨᔭᐅᕙᓪᓕᐊᔪᓂᒃ ᐅᓂᒃᑳᓕᐅᕐᓂᖅ: ᓄᐊᑉᐸᓪᓕᐊᔭᕗᑦ ᑕᕝᕙᓂ ᖃᐅᔨᓴᕐᓂᕐᒥᑦ ᐃᓚᓕᐅᑎᓛᖅᑐᑦ ᐅᓂᒃᑳᓕᐊᖑᔭᕆᐊᖃᖅᑐᓂᒃ ᑲᓇᑕᒥ ᐊᓂᕐᓂᖃᕐᓇᓐᖏᑦᑐᒥ ᐱᓕᕆᔨᓄᑦ. ᑖᒃᑯᐊᑦᑕᐅᖅ ᖃᐅᔨᕙᓪᓕᐊᔭᕗᑦ ᐅᓂᒃᑳᓕᐊᖑᓛᖅᑐᑦ ᖃᐅᔨᓴᖅᑎᓄᑦ ᐅᖃᓕᒫᒐᓂᒃ ᐊᒻᒪ ᐅᓂᒃᑳᕆᐊᖅᑐᕐᕕᐅᔪᓂ ᓇᒥᑐᐃᓐᓇᖅ ᓴᖅᑭᑕᐅᕙᒡᓗᑎᒃ.
